
moeloet loe soedah gatel kapengen ditampar sama kasoet?”

Tan Tjo Lat toeroen dari pembaringan aken ambil iapoenja slof, koetika istrinja, jang soedah moendoer sampe ka pintoe kamar, lantes berkata:

Denger doeloe toch saja bitjara, djangan marah-marah seperti orang hoan-hing. Toean commissaris tida maoe trima itoe kiriman, dan malah ia djadi goesar pada enko!“

Tan Tjo Lat terkedjoet. Itoe slof jang ia baroe poengoet, djato terlepas dari tangannja, sedeng moekanja berobah poetjet.

„Mana si Kauw Bin? soeroe ia dateng disini!“ bertreak Tan Tjo Lat sambil koetjek-koetjek matanja dan teroes kaloear dari kamar dengen djalan sempojongan dan banting dirinja di satoe korsi males rotan.

Kauw Bin, itoe serean, masoek ka dalem sambil tengteng itoe rantang makanan dan pegang itoe botol arak obat, dan laloe tjerita pada Tan Tjo Lat, bagimana koetika ia dateng di roemahnja commissaris, itoe toean blon poelang dan njonjanja tida brani trima, kerna soedah dapet pesenan, kaloe Wijkmeester kirim anteran apa-apa djangan diambil. Koetika Kauw Bin bri taoe itoe barang-barang toean commissaris jang pesan

